
Arca secara umumnya adalah lebih mewakili kepada 
hasilan seni berbentuk tiga dimensi (3D). Arca juga 
adalah merupakan interpretasi seni yang dizahirkan 
melibatkanruang 360° agar nilai estetikanya dapat 
dihayati oleh pelbagai deria selain menyampaikan 
sesuatu mesej tertentu kepada pemerhati. 
Permukaan arca boleh disentuh dan arca boleh 
diapresiasi dari pelbagai sudut pandangan. Ianya juga 
terdapat dalam bentuk imitasi realistik atau bentuk 
mujarad. Kebanyakan arca adalah subjektif dalam bentuk 
yang fizikalnya yang kompleks dan adakalanya bersifat 
komersial yang tinggi dan sesuai dijadikan perhiasan 
rumah mahu pun premis-premis yang lain. 

Koronavirus (Covid-19) merupakan isu yang sedang 
hangat diperkatakan pada masa kini. Isu global yang 
sedang berlaku di dunia amnya dan juga di Malaysia 
khususnya pada hari ini ialah penularan wabak virus 
Covid-19 yang sehingga kini masih belum reda dengan 
status terkini. Hal yang demikian berlaku akibat 
kurangnya kesedaran dan info yang tepat untuk 
pengetahuan di kalangan masyarakat. Isu ini menjadi 
bertambah parah disebabkan oleh sebilangan masyarakat 
yang tidak mengambil peduli dan kecuaian terhadap 
aspek keselamatan yang telah digariskan oleh pihak 
berwajib setiap waktu dan ketika. Sikap segelintir mereka 
saling tak tumpah bagai enau dalam belukar melepaskan 
pucuk masing–masing. Walaupun terdapat 
persetujuan dalam kalangan komuniti perubatan 
bahawa tiada penawar untuk Covid-19, kebimbangan 
tentang risiko daripada wabak ini dan skala cabaran 
kesihatan awam, telah menyebabkan peningkatan ketara 
di kalangan masyarakat untuk mencari maklumat 
mengenai apa yang patut dilakukan untuk melindungi 
diri serta mencegah jangkitan virus sehingga 
mengambil alternatif lain untuk mengelak dari dijangkiti 
tanpa diiktiraf dan merujuk kepada pihak berwajib 
terlebih dahulu akan kesan sampingan dan 
kemudaratannya selepas itu.

Walaupun dunia kini sedang menghadapi kesukaran 
sehingga tercetusnya fasa-fasa gelombang yang bertali 
arus dan masih belum menemui jalan penyelesaiannya 
namun terdapat sisi lain yang boleh dilihat pada struktur 
Covid-19  ini. Nilai estetika struktur Covid-19 yang unik 

ini telah memberi ilham kepada pengkarya-pengkarya 
seluruh dunia untuk mencetus idea baru dalam 
penghasilan karya seni yang menjadi trend terkini 
dalam pendekatan masing-masing. Hal yang demikian 
juga telah memberi inspirasi kepada pengkarya untuk 
turut bereksperimentasi dengan mengadaptasi tema 
‘Covid-19’ untuk penghasilan arca. Arca yang dihasilkan 
ini bersifat semi mujarad dengan pengaplikasian media 
baru sebagai wadah seni. 

Untuk mentakrif bentuk kompleks Coronavirus dengan 
lebih terperinci, pengkarya telah menzahirkan struktur 
arca dengan bentuk yang lebih mudah untuk dinikmati 
pada setiap sisi agar pernyataan ekpresi diri akan lebih 
berkesan dengan penggunaan variasi saiz butang dan 
manik yang berbeza. Dengan variasi saiz butang yang 
berbeza ini ianya dapat menterjemahkan aspek fasa 
gelombang jangkitan yang dihasilkan oleh Coronavirus 
secara aktif. Penggunaan manik-manik tajam yang 
pelbagai pula dapat memberi satu kesan dramatik akan 
bahayanya virus ini walaupun nampak indah tetapi sarat 
dengan sifat melumpuhkan dan membunuh. Pemilihan 
dan olahan media baru ini  sememangnya bertepatan 
dengan penyampaian pengkarya untuk memberi 
tafsiran dan menonjolkan kesedaran kepada masyarakat 
agar sentiasa berwaspada pada setiap aktiviti kehidupan. 
Stem yang terhasil dan meninggi dari permukaan arca 
secara tidak konsisten setiap satunya lebih memberi 
metafora terhadap kadar keaktifan pembiakan 
koronavirus di dalam sel-sel tubuh badan secara 
ekstrem. Penggunaan jarum peniti yang mempunyai 
pelbagai warna juga dapat memberi kesan tekstur 
ngeri akan bahayanya koronavirus ini dalam 
apa jua keadaan sekalipun. 

Konklusinya, masyarakat perlulah berwaspada dan 
mengambil tanggungjawab sepenuhnya terhadap diri 
sendiri dan orang lain demi memastikan keselamatan 
dan kesejahteraan di antara satu sama lain terpelihara 
dalam mencegah penyakit koronavirus ini dari terus 
melenyapkan manusia di muka bumi ini.

